
Amnesty International ni shirika la watu milioni 10 ambalo 

huhamasisha ubinadamu wa kila mmoja wetu na kuendesha 

kampeni ya kuleta mabadiliko ili sosi sote tuweze kufurahia 

haki zetu za binadamu. Maono yetu ni kuwa na dunia ambayo 

wenye madaraka wanatimiza ahadi zao, wanaheshimu sheria za 

kimataifa na kuwajibishwa. Hatufungamani na serikali, itikadi ya 

kisiasa, maslahi ya kiuchumi, au dini yoyote na kwa sehemu 

kubwa tunafadhiliwa na wanachama wetu na michango ya watu 

binafsi. Tunaamini kwamba kwa kufanya kazi kwa mshikamano 

na kuwapenda watu kila mahali, tunaweza kubadilisha jamii zetu 

kuwa bora zaidi. 

1. MUHTASARI 

“Unapokuwa katika nchi kama Saudi Arabia, huwa huna pesa, 
uko peke yako, kwa hivyo huna namna ya kujiokoa... 
Nilifungiwa ndani wala sikuruhusiwa kutoka nje. Sikuwahi 
kutoka nje ya nyumba na sikuwahi kupewa siku ya 
kupumzika.” 
Hope, ambaye alirejea Kenya 2021 baada ya kufanya kazi kama mfanyikazi wa nyumbani Saudi Arabia. 

 

Nchini Saudi Arabia kuna wafanyikazi wa nyumbani karibu milioni 4, wakiwemo wanawake milioni 1.2 

na wanaume milioni 2.7 kutoka Afrika na Asia ambao, huchangia pakubwa katika maendeleo ya 

kiuchumi nchini humo na na kusaidia kwenye kazi za nyumbani. Hata hivyo, matukio ya wanawake wa 

Kenya yaliyoelezwa katika ripoti hii yanaonyesha jinsi wengi wa wafanyikazi hawa wanavyovumilia 

mazingira magumu ya kazi, ya unyanyasaji na ya kibaguzi, na ambayo yanafikia kiwango cha kuwa kazi 

ya kulazimishwa na usafirishaji haramu wa binadamu.  

Waliowatafutia kazi wafanyikazi hawa waliwauzia wanawake waliohojiwa kwenye ripoti hii ndoto ya 

maisha bora kabla ya kuwatumbukiza kwenye maisha halisi ya upweke na ubaguzi unaofanywa ndani ya 

nyumba za kibinafsi za watesi wao. Walitumia shida zinazowakumba wanawake hawa, ukosefu mkubwa 

wa kazi, fursa chache nchini mwao Kenya, na jukumu la kuwalisha na kuwasomesha watoto wao ili 

kuwavuta. Walipowasili Saudi Arabia, wanawake hawa walifanya kazi kwa masaa 16 au zaidi kila siku, 

muda mchache wa kupumzika na mara nyingi wakimaliza hata miezi au miaka bila ruhusa ya siku moja 

ya mapumziko. Baadhi yao hawakuwahi kuruhusiwa kutoka nje ya nyumba wala kuwa na mawasiliano na 

ulimwengu wa nje. Katika mahali pao pa kazi – ambapo pia palikuwa makazi yao – walipitia matusi, 

udhalilishaji, ubaguzi wa rangi, na kutumikishwa vibaya sana. Mara nyingi walikumbana na mateso ya 

kimwili na ya kingono. Baadhi yao walinajisiwa na waajiri wao wa kiume na wanao wa kiume. Wengi 

walicheleweshewa au hata kutolipwa mishahara yao ambayo ni midogo pia. Karibu wote walinyang’anywa 

pasipoti zao walipowasili, jambo lililowafanya kushindwa kabisa kuwakimbia waajiri wa kikatili, ambao 

hakuna hata mmoja aliyewajibishwa. 

Athari za matukio haya yote ziliwaacha wanawake hawa na makovu mabaya, baadhi yao hadi wa leo 

wanakumbwa na matatizo sugu ya kiafya kutokana na magumu walioyapitia nchini Saudi Arabia.  

Ripoti hii inatokana na mahojiano ya kina yaliyofanywa mwaka 2024 na wanawake 72 wa Kenya 

waliokuwa wamerejea kutoka Saudi Arabia na walikuwa wakisaidiwa na mashirika kutokana na ukatili 

waliokumbana nao. Pia inajumuisha mijadala na mashirika ya kiraia nchini Kenya, uchambuzi wa mfumo 

wa sheria wa Saudi Arabia, maandiko kuhusu biashara ya watumwa Afrika Mashariki na athari zake, 

pamoja na mapitio ya ripoti kutoka kwa mashirika ya Umoja wa Mataifa, Shirika la Kazi Duniani (ILO), na 

mashirika yasiyo ya kiserikali ya kimataifa, kikanda na kitaifa. Amnesty International iliwaandikia 

mamlaka za Saudi Arabia ikiomba taarifa kuhusu sheria zao na mageuzi ya hivi karibuni, lakini 

hawakujibu. Shirika hili lilikutana na mamlaka za Kenya mnamo Machi 2024 ili kujadili matokeo ya 

awali ya utafiti, lakini halikupokea majibu lilipoomba taarifa zaidi. 

Ingawa ripoti hii haisemi kuwa kila mfanyakazi wa nyumbani nchini Saudi Arabia anakumbwa na 

mazingira magumu ya kazi, au kuwa kila mwajiri ni mkatili, inaangazia mifumo ya ukatili mkubwa 

unaowezeshwa na mfumo wa uhamiaji na ajira ambao huwapa waajiri nguvu nyingi kuwadhibiti 

wanawake wanaofanya kazi nyumbani zao, huku ukiwanyima wafanyikazi wa nyumbani njia za kujinusuru 

na kuwachukulia hatua waajiri wakatili. 

Wanawake wengi waliohojiwa na Amnesty International walihamia Saudi Arabia kwa sababu ya ugumu wa 

maisha na kutafuta pesa za kusaidia familia zao. Huku karibu asilimia 40 ya Wakenya wakiishi kwa 

umaskini mkubwa mwaka 2022, serikali imeendelea kuhamasisha vijana kutafuta kazi nje ya nchi ili 

kukabiliana na ukosefu wa kazi. Kati ya 2020 na 2022, pesa zilizotumwa kutoka Saudi Arabia 

ziliongezeka mara mbili, na maafisa wa Kenya wanakadiria kuwa kuna hadi Wakenya 200,000 wanaoishi 

huko kama wahamiaji wa kawaida, wakiwemo zaidi ya wafanyikazi wa nyumbani 150,000 ambao wengi 

wao ni wanawake. 

Ukatili mkubwa – ambao mara nyingi unaweza kuelezewa kama uhalifu – ambao walikumbana nao 

wanawake waliohojiwa katika ripoti hii unachangiwa na mambo kadhaa. Kwanza kabisa, licha ya 

mabadiliko kidogo katika mfumo wa udhamini wa kafala – ambao ni mfumo wa ajira ambao 

unawafungamanisha wafanyikazi wa kigeni na waajiri wao kama wadhamini wao rasmi – mfumo huu bado 

unawafunga wafanyikazi wa nyumbani, na kuwafanya kuwategemea waajiri kwa kila jambo la maisha yao, 

na kwa kiwango kikubwa wakikosa uwezo wa kubadilisha kazi au kuondoka nchini bila ruhusa ya mwajiri. 

Pili, unyanyasaji huu unachangiwa na kukosa kujumuishwa kwa wafanyikazi wa nyumbani kwenye Sheria 

ya Kazi ya Saudi Arabia, jambo ambalo hufanya wafanyikazi wasiokuwa na uwezo na walio katika 

mazingira hatarishi kuwa na ulinzi mdogo ikilinganisha na sekta nyingine. Tatu, unyanyasaji unazidishwa 

na udhaifu kwenye mageuzi ya kazi yaliyofanywa hivi karibuni na ukosefu wa mifumo ya utekelezaji wa 

sheria zilizopo kwa sasa za kuwalinda wafanyikazi wa nyumbani. Mwisho, kuna ubaguzi wa rangi 

unaoendelea Saudi Arabia, ukiwemo ubaguzi wa rangi unaoenezwa na mfumo wa kafala na mitazamo ya 

kijamii iliyojengeka kwa muda mrefu.  

 

MIFUMO YA KAZI YA KULAZIMISHWA NA USAFIRISHAJI HARAMU WA BINADAMU 
 
Wanawake waliohojiwa walikumbana na ukatili mkubwa, wengi wao wakiripoti aina nane hadi tisa za 

unyanyasaji ambazo Shirika la Kazi Duniani (ILO) imezitaja kuwa miongoni mwa viashiria 11 vya kazi ya 

kulazimishwa. Wanawake hawa Weusi kutoka Afrika, kama inavyowafanyikia watu wengine 

wanaobaguliwa nchini Saudi Arabia, walikumbana pia na ubaguzi wa aina mbalimbali ambao 

uliwazidishia mateso. 

Unyanyasaji waliokumbana nao wanawake wa Kenya ulianza wakiwa bado nyumbani, maajenti 

waliowatafutia kazi hizi walipotumia hali ya umaskini wao kuwauzia matumaini ya maisha bora kwao na 

familia zao watakapopata kazi hizo. 

Walipowasili Saudi Arabia, hali halisi ya maisha ya kutisha iliwapata. Mara nyingi walilazimika kufanya 

kazi ngumu zaidi kwa mshahara mdogo kuliko walivyoahidiwa. Wengine walidanganywa kuhusu ukubwa 

wa nyumba watazofanyia kazi, idadi ya watu wa familia na hali ya kazi. Wengine, kwa mfano waliambiwa 

wangeajiriwa kama walimu, lakini walijikuta wakifagia, kupika na kutunza watoto wadogo katika nyumba 

“Niliambiwa… kuwa nitafanya kazi kama msafishaji kwenye kampuni, lakini nilipofika Saudi, nilifanya kazi 
ya nyumbani katika nyumba nne tofauti.” - Lucia. 

za watu – mahali ambapo walipaswa pia kuishi. Kwa wengi, nyumba iligeuka kwa kweli kuwa gereza. 

Wakiwa kwenye nyumba za waajiri wao, wanawake wote walizuiwa kufanya mambo mengi na pia 

kunyimwa faragha. Karibu wote walisema hawakuruhusiwa kutoka nje isipokuwa wakiwa wameandamana 

na mwajiri. Wachache hawakuwahi kabisa kuruhusiwa kutoka nje ya nyumba. Wengine walisema kuwa 

waajiri wao waliwafungia ndani ya nyumba peke yao kwa siku kadhaa, bila chakula cha kutosha na bila 

njia yoyote ya kuwasiliana na ulimwengu wa nje. Hali hii ya upweke mkubwa mara nyingi ilizidishwa na 

hatua ya waajiri wao kuwanyang’anya simu au kuwazuia kutumia intaneti, wakati mwingine kama 

wakiitumia kama adhabu wakilalamikia hali ya kazi au maisha. 

Kufanya kazi kwa muda mrefu zaidi ni tatizo kubwa ambalo wanawake wote waliohojiwa walilitaja. Wengi 

wao walifanya kazi kwa angalau masaa 16 na wengine hadi masaa 18 kila siku. Pia wakitarajiwa kuwa 

tayari kwa kazi usiku na mchana huku wakipata usingizi wa masaa machache tu. Wengine walihitajika 

kufanya kazi katika nyumba za watu zaidi ya mmoja. Karibu wote walisema hawajawahi kupata siku ya 

mapumziko, ikimaanisha walifanya kazi kwa miezi au hata miaka bila siku hata moja ya kupumzika. Hata 

walipokuwa wagonjwa, wanawake wengi walisema waajiri wao hawakuwaruhusu kupumzika, wakikataa 

maombi yao ya kupata matibabu na badala yake kuwapatia dawa za maumivu tu badala ya kuwapeleka 

hospitalini. 

Hata hivyo, kamwe hawakupewa malipo ya ziada. Malipo ya wanawake yalikuwa wastani wa SAR 900 

(USD 240) kwa mwezi – sawa na USD 0.53 pekee kwa saa. Kuzidisha mambo, kuibiwa mishahara 

lilikuwa jambo la kawaida kwa wanawake hawa, ambapo waajiri walichelewesha malipo, kukata 

mishahara kiholela au hata kutowalipa kabisa. 

Baadhi ya wanawake waliripoti kupigwa na waajiri wao au watoto wa waajiri hao, walitemewa mate, 

walipigwa makofi na kuchapwa. Wengine wao walinyanyaswa kingono na kufanyiwa ukatili na wanaume 

wa familia ambao waliwatongoza kwa nguvu, kuwagusa bila ruhusa na kuwatisha, na wakati mwingine, 

waliwanajisi. 

 

Waajiri pia wangewatishia au kutumia adhabu mbalimbali kuhakikisha watumishi wa nyumbani wanatii, 

ikiwemo kuwashtaki kuwa “wametoroka kazi” au wameiba– jambo ambalo lingewapelekea kukamatwa na 

hatimaye kufukuzwa nchini. Vitisho hivi, ambavyo mara nyingi vilitolewa baada ya wanawake kulalamika 

au kujaribu kutoroka, viliwafanya wawe na hofu kubwa ya kutafuta msaada, hofu iliyozidishwa na ukweli 

kwamba hakuna aliyeruhusiwa kujiwekea pasipoti yake, kwani zilichukuliwa na maajenti au waajiri mara 

tu walipowasili nchini. 

Karibu wote walisema kuwa waajiri wao hawakuwapa chakula cha kutosha licha ya kazi nzito walizokuwa 

wakifanya, au waliwalazimisha kula chakula kilichobaki. Baadhi ya wanawake walisema walilazimika kula 

“Huruhusiwi hata kushika pasipoti yako. Ninachomaanisha ni kuwa [Yule ajenti] ndiye aliyekuwa nayo, na 
angeweza kumpa mtu mwingine na kukuambia huyu ndiye mwajiri wako. Kwa hivyo huyo mtu anakuchukua 
pamoja na pasipoti yako na anakwenda na wewe popote.” – Hope. 

“Tulikuwa tunakula tu mabaki ya chakula, hasa wakati wa Ramadhan. Wao wanakula kwanza halafu wanakupa 
kile kinachobaki, hata kama pia wewe unafunga, hawajali. Kuwa Mwislamu haingesaidia kwa sababu sisi ni 
Weusi.” – Rania. 

“Kuna wakati mwajiri alikuja na kuninyemelea kutoka nyuma nikiwa nimevaa rinda, akaliinua. Nilimpiga vita 
kweli na nikamwambia sikutaka alichotaka, na kwamba kazi pekee ndiyo iliyonileta [hapa]. Alijaribu kunipa 
pesa lakini nikakataa.” – Eshe. 

chakula aina ya noodles ili kutuliza matumbo. 

Kazi yao pia mara nyingine ilikuwa hatarishi. Walilazimishwa kusafisha madirisha ya juu au kutumia 

kemikali kali za kusafisha ambazo zingesababisha kuwasha ngozi zao. Hawakupewa vifaa vya kujikinga. 

Hata saa chache za usingizi walizopata usiku zilichafuliwa na hali duni ya makazi waliyotengewa – mara 

nyingi vyumba vidogo sana, wakilala kwenye godoro sakafuni au kulalia blanketi tu, na kiyoyozi 

kisichofanya kazi licha ya joto kali. Wengine walilazimika kulala sakafuni sebuleni au katika chumba cha 

watoto. 

 
Karibu wanawake wote waliohojiwa walieleza kutukanwa na waajiri wao na wanafamilia wengine. Wengi 
walisema waliitwa majina ya matusi na ya kuwadhalilisha ambayo mara nyingi yalikuwa ya kuwabagua 
kirangi na kijinsia, kama “hayawani”, “khaddama” (mtumishi) na “sharmouta” (kahaba), na kutupiwa 
matusi makali yaliyohusiana na rangi ya ngozi yao. Wanawake kadhaa walisema waajiri wao 
wangewalazimisha kutumia vyombo vya jikoni “vilivyotengwa”, na pia wangewatukana kuhusu usafi wao 
wa mwili, wakihusisha hali hiyo na rangi ya ngozi yao. 

Yale waliyopitia wanawake hawa – ikiwemo kudanganywa kuhusu kazi wanayoenda kufanya halafu 
wanapowasili wanafanyishwa kazi ngumu – inaweza kuchukuliwa kama usafirishaji haramu wa binadamu, 
jambo ambalo ni kosa la jinai nchini Saudi Arabia. Zaidi ya hayo, tunapoliangalia jambo hili katika 
mfumo wa udhamini wa kafala, udhibiti mkubwa uliowekwa na baadhi ya waajiri juu ya maisha ya 
wanawake hawa unaweza kuchukuliwa kuwa utumwa chini ya Mkataba wa Utumwa wa mwaka 1926, 
ambao Saudi Arabia imesaini. 

 

Hakuna mwajiri hata mmoja aliyechukuliwa hatua ya kisheria kuhusiana na ukatili mkubwa 

waliowatendea wanawake walihojiwa kwa ajili ya ripoti hii. Wengi waliogopa sana kuripoti unyanyasaji 

huo, na wachache waliothubutu, malalamiko yao yalitupiliwa mbali au wao wenyewe wakisingiziwa 

makosa ya jinai. 

 

UBAGUZI WA RANGI NA UBAGUZI MWINGINEO 
 

Ushuhuda wa wanawake walihojiwa kwa ajili ya kuandaa ripoti hii unaonyesha wazi kwamba unyanyasaji 

waliokumbana nao nchini Saudi Arabia ulitokana na aina mbalimbali za ubaguzi, huku waajiri 

wakiwashambulia kwa matusi ya kibaguzi, ambayo yaliungwa mkono na mifumo ya kisheria ya kibaguzi 

ambayo ilizalisha mazingira ya udhibiti wa hali ya juu, kufanyishwa kazi nyingi zaidi na udhalilishaji. 

Ubaguzi pia unaonekana kuingizwa katika mfumo wa ajira wa wahamiaji wa Saudi Arabia, ambapo watu 

Weusi wa Kiafrika na wa Asia ya Kusini na Kusini-Mashariki mara nyingi huajiriwa kwa kazi zenye malipo 

duni zaidi na zinazochosha sana. Serikali nayo imeweka viwango vya juu vya gharama za uajiri kwa 

mataifa ya Afrika – jambo linaloimarisha mitazamo kuhusu uduni wa Waafrika. 

“Nilikua nalala kwenye stoo huko juu katika chumba ambapo walikuwa wameweka tanki la maji. Hapo ndipo 
walikuwa wameniwekea kitanda.” – Imani. 

“Watoto, au mkewe mwajiri, walituita nyani au sokwe… ‘Wewe ni sokwe!’, kwa sababu sisi ni Weusi, sisi ni 
tofauti na wao… Nilisikia vibaya sana. Ndiyo… Hebu fikiria kuitwa sokwe.” – Rosaline 

Saudi Arabia na nchi zingine wanachama wa Umoja wa Mataifa walikubali wakati wa Mkutano wa Dunia 

wa kupinga Ubaguzi wa Rangi, na Chuki kwa Wageni na aina zingine za Kutovumiliana wa mwaka 2002 

kwamba ubaguzi wa rangi lazima ueleweke na kushughulikiwa kwa kutazama historia. Kama vile lazima 

tuangalie ubaguzi wa rangi Marekani au Ulaya kwa kuuoanisha na historia ya ukoloni na biashara ya 

watumwa, ubaguzi katika Ghuba pia lazima ueleweke kwa misingi ya kihistoria ya biashara ya watumwa 

kutoka Afrika Mashariki kwa zaidi ya miaka 1,000, pamoja na kuanzishwa kwa mfumo wa kafala katika 

ukanda wa Ghuba chini ya utawala wa Uingereza mwanzoni mwa karne ya 20. Maandiko ya wasomi na 

simulizi za wanawake walihojiwa kwa ajili ya ripoti hii vinaonyesha kuwa vipindi hivi vimeimarisha mfumo 

wa kazi wa kibaguzi nchini Saudi Arabia – ambapo rangi na utaifa vinatumiwa kuamua ni aina gani ya 

kazi mtu atapewa, hali atakayofanyia kazi, na kiwango cha thamani ya kazi yao. Mfumo huu unaonyesha 

ubaguzi wa kimfumo duniani kote, na kusababisha madhara makubwa kwa wafanyikazi wahamiaji kutoka 

Afrika na Asia leo. Huu ni sawa na ubaguzi usio wa moja kwa moja. 

 
SHERIA NA MAGEUZI YASIYOTOSHA KABISA 
 
Wafanyikazi wahamiaji huunda takriban asilimia 77 ya wafanyikazi katika sekta binafsi nchini Saudi 

Arabia, na wanasimamiwa chini ya mfumo wa udhamini wa “kafala”, ambapo wafanyikazi hao 

huwategemea wadhamini wao ili kuingia na kutoka nchini, kupata viza, kupewa upya vibali vya 

kuendelea kukaa, na kupata ruhusa ya kubadilisha kazi. Mfumo huu unaunda uhusiano usio wa usawa 

kabisa kati ya wafanyikazi na waajiri, hali inayochangia moja kwa moja kuwepo kwa kazi za kulazimishwa 

KISA CHA KATHERINE 

Katika mahojiano na Amnesty International jijini Nairobi mwaka 2024, Katherine alieleza jinsi alivyojikuta akiwa ndiye 
pekee wa kutegemewa katika familia yao baada ya mama yake kuugua sana na kufanyiwa upasuaji. Kwa kuwa 
kulikuwa na kodi ya nyumba isiyolipwa na karo za shule kwa ndugu zake wadogo, alikutana na mwanaume mmoja 
katika duka la hapo kwao ambaye alidai kujua hali yake na akamwahidi kazi nchini Saudi Arabia. Kwa kuwa alikuwa 
ameshasikia hadithi kuhusu maisha ya wafanyakazi wa nyumbani huko, alishikwa na woga. Lakini, baada ya 
kuhakikishiwa na ajenti kuwa "kila kitu kitakuwa sawa", alikubali. 

Baada ya kupewa mafunzo kuhusu kazi za nyumbani na matarajio ya waajiri - ambapo aliambiwa “ufanye kile 
utakachoambiwa” kwa sababu ya “sheria kali za Saudi Arabia” - Katherine kwa kifupi alionyeshwa mkataba na 
akautia sahihi baada ya kushinikizwa na maajenti kuutia saini haraka, alisema. 

Siku za mwanzo, kazi Saudi Arabia haingemlemea mtu. Lakini haikuchukua muda kabla hajajipata akifanya kazi kwa 
masaa 18 kila siku, kuanzia saa kumi na mbili asubuhi hadi saa sita usiku, na hata kwa muda mrefu zaidi ya huo siku 
ya Ijumaa wakati mwajiri wake na familia yao ya watu wanane walipokuwa na sherehe. Katherine alisema hakuwahi 
kupewa siku ya kupumzika hata mara moja, na alitoka nje ya nyumba mara moja tu ndani ya miaka miwili, nayo 
ilikuwa kwenda kuwatunza wajukuu wa mwajiri wake. 

Alivumilia matusi na dhuluma za kimwili, akipigiwa kamsa mara kwa mara na mama wa familia pamoja na watoto 
wake, na hata kuchapwa makofi wakati mwingine. Mwajiri wake alikuwa akimdhalilisha kwa rangi yake nyeusi, 
akimuita “shaghala” [mtumishi], na kumwambia, “Nilikununua.” Wewe ni mali yangu, na utafanya ninachosema”. 

Kwa Katherine, hata hivyo, “chakula ndicho kilikuwa tatizo kubwa zaidi.” Alieleza kuwa mwajiri wake alimpa mabaki tu 
ya chakula, chakula kilichooza, au wakati mwingine hakumpa chochote. Katherine alisimulia jinsi alivyotupa chakula 
kilichoharibika kwenye pipa la takataka, lakini mwajiri wake alikichukua na kumlazimisha akile kwa nguvu. Na 
alipojaribu kujipika mwenyewe, mwajiri wake alimpigia nduru akisema chakula kilikuwa kinanuka. Kutokana na hali 
hiyo, Katherine alisema “aliishi kwa kula biskuti.”  

Licha ya yote aliyoyapitia, Katherine anamshukuru Mungu “kwa sababu nafikiri hali yangu haikuwa mbaya kama ya 
wengine.” Sasa amerejea Kenya na anafanya kazi na shirika lisilo la kiserikali kuhamasisha watu, akijitolea 
kuwasaidia wengine: “Sisi Wakenya tunajulikana kusimama na wenzetu kama nyuki. Ukimshambulia mmoja wetu, 
wengine wanajitokeza kumsaidia.” 

na ukiukwaji mwingine mkubwa wa haki za binadamu. Pia huwa na madhara kwa watu wa rangi, na 

ambayo inaweza kuelezewa kuwa ubaguzi usio wa moja kwa moja. 

Mnamo 2021, serikali ilianzisha mageuzi kadhaa katika masuala ya uhamiaji kupitia Mpango wa 

Mageuzi ya Kazi (Labour Reform Initiative – LRI), lakini mageuzi haya hayawahusishi wafanyikazi wa 

nyumbani ambao kwao hawalindwi na Sheria ya Kazi ya nchi hiyo. Badala yake, serikali ilianzisha 

msururu wa mabadiliko ambayo mahsusi yanayowalenga wafanyikazi wa nyumbani na kudai kuwa 

yanashughulikia vipengele vitatu vikuu vya mfumo wa kafala. Kwenye maandishi, hii inamaanisha kuwa 

baadhi ya wafanyikazi wa nyumbani wanaweza sasa kuondoka nchini bila ruhusa ya waajiri wao mara tu 

wanapomaliza mikataba yao (ambayo kwa kawaida huwa miaka miwili), na wanaweza kubadilisha kazi 

bila ruhusa yao katika mazingira maalum na machache sana. Mageuzi haya pia yanatoa kipindi cha wiki 

sita kwa wafanyikazi wa nyumbani wanaoshutumiwa “kukimbia kazi” kabla hawajakabiliwa na hatari ya 

kukamatwa na kufukuzwa nchini. Haya ni maboresho madogo kwenye sheria za nchi hiyo, lakini bado ni 

machache hasa ikizingatiwa kwamba mabadiliko makubwa yanayohitajika katika nchi hiyo ili kurekebisha 

hali kuhusu uhusiano baina ya wafanyikazi wa nyumbani na waajiri wao, na kupunguza hatari ya kuwepo 

kazi za kulazimishwa. 

Mnamo Oktoba 2023, serikali ilitoa ‘Kanuni Mpya kwa Wafanyikazi wa Nyumbani’, ambazo zilianza 

kutumika mwaka mmoja baadaye. Hizi zilichukua nafasi ya kanuni za awali za mwaka 2013. Kanuni hizo 

mpya zilijumuisha vitu muhimu kuhusiana na masaa ya kazi, muda wa mapumziko, saa za kupumzika na 

siku moja ya mapumziko kila wiki. Pia zilisema kwamba malipo ya mshahara yafanywe kwa njia ya 

kielektroniki. Pia zilianzisha adhabu kali zaidi kwa waajiri wataokiuka masharti ya kanuni hizo. Hata 

hivyo, mapungufu makubwa kwenye sheria hiyo na kukosekana kwa mifumo ya utekelezaji wake bado ni 

changamoto. Hii inamaanisha basi hazitoshi kabisa kushughulikia matatizo mengi waliyokumbana nayo 

wanawake waliohojiwa katika utafiti huu. 

Hivi karibuni zaidi, mnamo Januari 2025, Saudi Arabia imekuwa nchi ya kwanza ya Kiarabu kuanzisha 

Sera ya Kitaifa ya Kutokomeza Ajira ya Kulazimishwa. Sera hiyo inawajibisha serikali “kuondoa aina zote 

za kazi ya kulazimishwa,” ikiwa ni pamoja na hatua za kuzuia na kulinda, kuboresha ulinzi wa 

waathiriwa, na kujitolea kuimarisha uratibu wa kitaifa, kikanda, na kimataifa ili kupambana na kazi ya 

kulazimishwa kwa ufanisi zaidi. Hata hivyo, sera hiyo haijafafanua vizuri kabisa kuhusu namna 

itakavyotekelezwa na kuwajibisha watakaoikiuka. 

Udhaifu wa sheria, kanuni, na mifumo ya utekelezaji ya Saudi Arabia ni kinyume cha sheria za kimataifa 

na mikataba ya Shirika la Kazi Duniani (ILO) ambayo Saudi Arabia imetia sahihi. Hizi, zimepiga 

marufuku kazi ya kulazimishwa na ukiukwaji mwingine wa haki za binadamu. Mikataba na sheria hizo 

zinailazimu Saudi Arabia kulinda watu dhidi ya unyonyaji wanapofanya kazi na kuishi katika nchi za 

kigeni. Pia zinawapa waathiriwa haki ya kupata haki ya kisheria kwa usawa na kwa ufanisi. Vilevile 

wapewe fidia stahiki, na ya haraka kwa madhara waliyopata. 

Kenya pia ina wajibu wa kuwalinda raia wake dhidi ya usafirishaji haramu wa binadamu, kazi za 

kulazimishwa, na aina nyingine za unyonyaji, ndani ya mipaka yake na hata nje ya nchi. Kwa kutambua 

mbinu yake ya kufanya mambo polepole, hatua kwa hatua, serikali ya Kenya ilianzisha sera ya kitaifa ya 

uhamiaji wa wafanyikazi mwaka 2023, ikieleza dhamira yake ya kuimarisha ulinzi kwa wafanyikazi 

wahamiaji. Tungali tunasubiri kuona namna sera hii itakavyotekelezwa kwa vitendo na ni msaada wa aina 

gani wa ziada itawapa raia wa Kenya wanaokabiliwa na shida katika nchi za nje. 

HITIMISHO 
 
Wanawake wote wa Kenya waliokuwa wakifanya kazi za nyumbani nchini Saudi Arabia ambao walihojiwa 

na Amnesty International walikuwa waathiriwa wa kazi za kulazimishwa, huku baadhi yao wakiwa na 

uwezekano kwamba ni waathiriwa wa usafirishaji haramu wa binadamu. Ushuhuda wao unaonyesha 

kwamba nchi ya Saudi Arabia haijali kabisa usalama wao, heshima yao na haki zao. 

Wakiwa Saudi Arabia, maisha yao yalikuwa ya kazi nzito na mshahara kidogo, mazingira mabovu ya 

kuishi, na kukosewa heshima na waajiri wao. Wakati mwingine waajiri hao na familia zao waliwapigia 

kelele, kuwatukana, kuwapiga, kuwadhalilisha na kuwanyanyasa kingono. Baada ya kunyang’anywa 

pasipoti zao na kuwazimia mawasiliano na ulimwengu wa nje, waajiri walibaki kuwatawala na kuwaacha 

wanawake hawa bila nafasi yoyote ya kujiokoa. Kwa sababu hiyo, karibu wote waliohojiwa walisema 

hawawezi kurudi tena Saudi Arabia kwa vyovyote vile. 

Kila mfanyakazi wa nyumbani nchini Saudi Arabia ni raia wa kigeni, na wengi wao ni watu wenye rangi 

kutoka Asia Kusini, Asia ya Kusini-Mashariki na Afrika. Wengi ni wanawake. Ubaguzi wa kimfumo 

uliojikita ndani ya mfumo wa kafala, pamoja na mitazamo ya kijamii ya kubagua kwa misingi ya rangi, 

unaendeleza unyonyaji, dhuluma na ubaguzi mkubwa dhidi ya wafanyikazi hawa muhimu, kinyume na 

haki za binadamu zinazolindwa chini ya sheria za kimataifa. Huku sheriazikiwa haziko wazi na 

kwambahazitekelezwi ipasavyo, wanawake waliohojiwa mara nyingi walihisi hawana nguvu ya kupinga 

waliyopitia au kutafuta msaada. 

Mageuzi na mipango mipya ya hivi karibuni kwa kweli ni muhimu, lakini bado hayatoshi kushughulikia 

changamoto nyingi na kubwa zinazowakumba wafanyikazi wa nyumbani ambao ni wahamiaji. Hatua ya 

kwanza, ambayo ni ya kimsingi kabisa, ni kuhakikisha kuwa wafanyikazi wa nyumbani wanalindwa kwa 

usawa chini ya Sheria ya Kazi ya nchi ya Saudi Arabia jinsi tu inavyowalinda wafanyikazi wengine wote. 

Pia, serikali inapaswa kutoa onyo kali kwamba haitavumilia tena yeyote kuwatesa wafanyikazi wa 

nyumbani. Pia itasaidia kuboresha uhusiano baina ya wafanyikazi wa nyumbani na waajiri wao. Bila kuwa 

na mabadiliko kamili ya kisheria na utekelezaji madhubuti, unyanyasaji wa wafanyikazi wa nyumbani 

utaendelea kutoripotiwa na kutodhibitiwa. Hali yao ya maisha nchini Saudi Arabia itaendelea kuwa 

mbaya sana. 

Kwa sababu hiyo, Amnesty International inatoa mapendekezo muhimu yafuatayo. Mapendekezo zaidi 

yameweza kupatikana mwishoni mwa ripoti hii: 

Kama mhusika mkuu katika kilinda haki za binadamu, Saudi Arabia lazima: 

• Iwalinde wafanyikazi wa nyumbani chini ya sheria ya kazi kama inavyowalinda wafanyikazi 

wengine. 

• Kwa sasa, ihakikishe kuwa Kanuni Mpya za Wafanyikazi wa Nyumbani zinatekelezwa 

ipasavyo, ikiwa ni pamoja na kufanya ukaguzi wa mara kwa mara. 

• Ifuatilie kwa wakati taarifa kuhusu unyanyasaji kazini, ishughulikie vyema visa vya ukatili wa 

kingono, na ianzishe mfumo wa kusaidia waathiriwa. 

• Ichunguze na kuwaadhibu waajiri wanaowanyanyasa wafanyikazi. 

• Iondoe kabisa mfumo wa kafala na desturi zingine za kibaguzi zinazohusiana nao.  

• Ifanye utafiti na kukusanya taarifa kuelewa na kushughulikia madhara ya ubaguzi wa rangi 

unaotokana na sheria, sera kwa watu wa rangi.  

 

Kwa upande wa Kenya na nchi nyingine ambako wafanyikazi wahamiaji hutoka: Lazima: 

• Zishirikiane na Saudi Arabia kuweka mikakati ya usalama kwa wafanyikazi wa nyumbani 

kabla ya kuondoka na wanapokuwa kazini, ikiwemo kupitia makubaliano ya kazi baina ya 

nchi wanamotoka na nchi ya Saudi Arabia bila kusahau pia mafunzo ya bure kuhusu haki za 

wafanyikazi kabla ya safari. 

• Zidhibiti na zisimamie vyema kampuni za ajira ili kulinda wahamiaji dhidi ya unyonyaji wa 

ajira. 

• Zitoe rasilimali za kutosha kwa ubalozi wa Kenya nchini Saudi Arabia ili waweze kusaidia 

kwa haraka na ufanisi wafanyikazi wa nyumbani walio na matatizo. 

• Zisaidie raia waliorejea kutoka nje kuanza maisha upya. 

2. HITIMISHO NA 
MAPENDEKEZO 

 
Wanawake wote waliohojiwa na Amnesty International walikuwa waathiriwa wa kazi ya kulazimishwa, na 
baadhi yao huenda pia waathiriwa wa biashara haramu ya binadamu. Ushuhuda wao unaonyesha kuwa 
haki, usalama na ustawi wao vilipuuzwa, hali iliyosababishia matatizo ya kiafya na kukata tamaa kabisa. 
Wakiwa Saudi Arabia, walifanya kazi kwa masaa mengi sana, mara nyingi kwa masaa 16 au zaidi kwa 
siku bila kupumzika na bila siku ya mapumziko, huku wakiishi kwenye mazingira mabovu. Walifanyiwa 
vitendo vya kinyama na vya kudhalilisha – walitukanwa, walikejeliwa, na wengine walipigwa au 
kunyanyaswa kingono. Wengi walicheleweshwa mishahara yao au kulipwa kabisa. Pasipoti zao 
zilichukuliwa, na kufanya hali kuwa ngumu kwa waliotaka kutoroka mateso. Pia, waajiri wengi walitumia 
lugha ya kibaguzi na kuwabagua, jambo lililowavua wanawake heshima yao na kuwadunisha. Kwa sababu 
hiyo, karibu wanawake wote waliohojiwa walisema hawawezi kurudi tena Saudi Arabia kwa vyovyote vile. 
 
Hali ya wanawake wafanyikazi wa nyumbani nchini Saudi Arabia inaonyesha jinsi ubaguzi wa rangi, 
ubaguzi wa kijinsia, na mfumo dhalimu wa kazi zinavyoingiliana. Ukiukaji mwingi wa haki una misingi 
yake katika historia ya utumwa. Ingawa kazi yao ni muhimu kwa familia nyingi na kwa uchumi wa taifa 
hilo, mara nyingi wanachukuliwa kama watu wa kutumika na kutupwa kwa sababu ya rangi yao, nchi 
wanakotoka na jinsia yao. Mfumo wa kafala na mitazamo ya kijamii iliyojaa ubaguzi huu. Hali hii inaweka 
wanawake weusi na wengine wa rangi katika hatari kubwa ya kubaguliwa. Upendeleo wa kimfumo, wa 
kijinsia na wa kiubaguzi wa rangi unawaathiri kwa kiasi kikubwa wafanyikazi wa nyumbani na 
kusababisha ubaguzi usio wa moja kwa moja ambao umekatazwa na sheria za kimataifa. 
 
Ukweli huu unaonyesha wazi kuwa kuna haja ya kuwa na mabadiliko ya kina ya mfumo mzima ili 
kuwalinda wafanyikazi waliotengwa na kuhakikisha heshima na haki kwa wote. Hatua ya kwamnza 
ambayo serikali ya Saudi Arabia inapaswa kuchukua ni kuwatendea wafanyikazi wa nyumbani sawa na 
wafanyikazi wengine kwa kuwajumuisha katika sheria za kazi na mipango mingine ya ulinzi. Hii itatuma 
ujumbe mzito kwa waajiri kuwa wafanyikazi wa nyumbani wana haki sawa na kwamba ukiukaji wa haki 
zao hautavumiliwa. 
 
Saudi Arabia lazima ishughulikie tatizo la kazi ya kulazimishwa ndani ya mipaka yake na ichukue hatua 
madhubuti kuvunja mfumo wa kafala na tabia nyingine za dhalimu na za kibaguzi. 
 
Kanuni Mpya za mwaka 2023 na mipango mingine ya hivi karibuni ingawa zinaleta afueni kidogo, bado 
hazitoshi kuvunja mzunguko wa unyanyasaji. Hatua hizo ni lazima zitekelezwe ipasavyo ili kuhakikisha 
waajiri wanaobagua na kunyanyasa wafanyikazi wa nyumbani wanawajibishwa. 
 
Mwishowe, serikali inapaswa kuchukua hatua za haraka kutambua na kushughulikia mifumo na taasisi 
zinazodumisha ubaguzi wa rangi na ule wa jinsia katika sera zake za ajira na uhamiaji, na kuleta 
mabadiliko ya kijamii kuhusu jinsi wanawake weusi na wafanyikazi wa nyumbani wanavyotendewa. 
Ni kupitia tu mageuzi ya kina na kujitolea kwa serikali kulinda haki za binadamu ndipo Saudi Arabia 
itaweza kuondoa ubaguzi na unyonyaji wa wanawake wafanyikazi wa nyumbani. 

Nchi wanamotoka wafanyikazi hawa pia zina jukumu la kuwalinda raia wakewanaofanya kazi za 
nyumbani ughaibuni. Hii ni pamoja na kudhibiti utaratibu wa kuwapata wafanyikazi hawa, kuweka 
mikataba sawa na nchi wanamokwenda, kutoa usaidizi kwenye balozi zao na kuwasaidia wale wanaorejea 
nyumbani kuanza maisha vyema. 
 
Mwisho kabisa, hatua ya serikali ya Saudi Arabia kukataa kutoa majibu ya maswali ya Amnesty 
International au kuikubalia kutembelea nchi hiyo inakwamisha uwezo wake wa kupata ukweli kamili 
kuhusu athari za mageuzi yaliyofanywa na serikali kulinda wafanyikazi wa nyumbani. Bila data muhimu 
au kibali cha kufanya tathmini huru na kutembelea watu manyumbani, inabakia kuwa vigumu kuamua 
ikiwa mageuzi haya yanalinda haki na kuboresha hali ya maisha ya walengwa. Pia inatia shaka ikiwa 
serikali kwa kweli ina nia njema katika kushughulikia shida zinazowakabili walio ndani ya mipaka yake 
na mkinzano uliopo kuhusiana na picha nzuri ya nchi wanayojaribu kuionyesha kuwahusu kwa 
ulimwengu wa nje. Hivyo basi, Amnesty International inazitaka serikali za Saudi Arabia na Kenya 
zichukue hatua za haraka kutekeleza mapendekezo yafuatayo – baadhi ya mapendekezo haya yalitoka 
kwa wanawake waliohojiwa kwa ajili ya ripoti hii – ili kuhakikisha kuwa wanawake wafanyikazi wa 
nyumbani wanapata mazingira bora ya kazi na wanalindwa dhidi ya ajira ya kulazimishwa na usafirishaji 
haramu wa binadamu. 
 

MAPENDEKEZO KUTOKA KWA WANAWAKE WALIOHOJIWA 
 

KWA SERIKALI YA KENYA: 
“Wanapaswa kuunda shirika la kushughulikia maslahi ya Wakenya. Shirika hili linapaswa kujua kwa undani ni nani 
anaenda Saudi Arabia na anakaa wapi. Wanapaswa kumpeleka mfanyakazi mpya hadi kwenye nyumba ya mwajiri, 
wakae na mwajiri, na wafanye makubaliano na huyo mwajiri. Wamwambie: ‘Pasipoti ni mali yake mfanyakazi. Wi-
Fi inapaswa kuwa imewashwa kila wakati. Ikitokea dharura, tupigie. Tupeni muda wa kuzungumza naye’”. 
 
“Washirikishe mawasiliano ya dharura na wafanyikazi kabla ya kusafiri ili waweze kufikia msaada mara moja 
endapo kutatokea tatizo.” 
 
“Kuwarejesha katika hali nzuri ya kiakili ni muhimu kwa wale wanaorejea kutoka Saudi Arabia.” 
 

KWA SERIKALI YA SAUDI ARABIA: 
“Waajiri waheshimu muda wa mapumziko wa wafanyakai, wawape chakula cha kutosha, na wawape msaada wa 
matibabu.” 
 
“Inapaswa kuwepo sheria zinazoweka kiwango cha chini cha mshahara kisichopungua riyali 1,500 (USD 373) kwa 
sababu kazi ni nyingi sana.” 
 
“Serikali ifanye ukaguzi bila kusema kwenye nyumba hizi ili kuhakikisha kuwa wageni wanatunzwa vizuri na haki 
zao za kibinadamu zinaheshimiwa.” 
 
“Waanzishe namba maalum za simu zisizotozwa gharama (hotline) kwa msaada wa dharura unaopatikana mara 
moja.” 
 
“Haki za binadamu zinapaswa kutolewa kwa wote — iwe kwa watu weupe, weusi au wa rangi yoyote. Mwisho wa 
siku sisi sote ni binadamu... tunakula, tunaenda chooni, na sote tutazikwa.” 

KWA SERIKALI YA SAUDI ARABIA 

 
TOA ULINZI WA KISHERIA KWA WAFANYIKAZI WA NYUMBANI 
 
Ridhia mikataba muhimu ya kimataifa ya haki za binadamu na ya Shirika la Kazi Duniani (ILO). Pia, 
toeni ulinzi sawa wa kisheria kwa wafanyikazi wa nyumbani, ikiwemo kuwajumuisha katika sheria ya kazi, 
kuweka mshahara wa chini kabisa ambao lazima kila mfanyakazi mhamiaji alipwe, na kuwaingiza katika 
Mfumo wa Ulinzi wa Mishahara. 

• Ridhia Mikataba ya Kimataifa kuhusu Haki za Kiraia na za Kisiasa (ICCPR), Haki za Kiuchumi, 

Kijamii na Kitamaduni (ICESCR), na Mkataba wa Kimataifa wa Haki za Wafanyikazi Wahamiaji 

na Familia Zao, bila masharti yoyote. 

• Fanyia mapitio matamko yote yanayozuia utekelezaji kamili wa haki katika mikataba ya ICERD 

na CEDAW, kwa lengo la kuondoa masharti yanayokinzana na madhumuni ya mikataba hiyo. 

• Ridhia Mkataba wa ILO namba 189 kuhusu Wafanyikazi wa Nyumbani na muingize vipengele 

vyake katika sheria za ndani, pamoja na kuzitekeleza kisheria, kisera na kiutendaji. 

• Futa au kurekebisha Ibara ya 7 ya Sheria ya Kazi ili kuhakikisha wafanyikazi wote, wakiwemo 

wafanyikazi wa nyumbani, wanajumuishwa katika Sheria ya Kazi. Wakati huo huo, hakikisha 

kuwa Kanuni za mwaka 2023 kuhusu Wafanyikazi wa Nyumbani zinaendana na viwango vya 

kimataifa. 

• Rekebisha Sheria ya Kazi ili kuwaruhusu wafanyikazi wahamiaji, wakiwemo wa nyumbani, 

kuunda au kujiunga na vyama vya wafanyikazi. 

• Weka kiwango cha chini kabisa cha mshahara kwa wafanyikazi wahamiaji wote, wakiwemo 

wafanyikazi wa nyumbani, kwa kuzingatia viwango vya kimataifa na gharama halisi ya maisha. 

Pia hakikisha inapitiwa mara kwa mara.  

• Wajumuishe wafanyikazi wa nyumbani katika Mfumo wa Ulinzi wa Mishahara ili kuwezesha 

ufuatiliaji wa malipo na kuwezesha hatua za haraka kuchukuliwa iwapo hawatalipwa.  

• Toa hakikisho kwamba wafanyikazi wote wa nyumbani watalipwa mishahara na marupurupu yao 

yote kabla ya kuondoka nchini. 

 
MFUMO WA KAFALA 
 
Vunja kabisa mfumo wa kafala na kuruhusu wafanyikazi wahamiaji kubadilisha kazi au kuondoka nchini 
bila ruhusa ya waajiri. Pia, kutoharamisha hali ya mtu “kutoroka kazini” na kutekeleza marufuku ya 
kunyang’anya watu pasipoti.  

• Vunja kabisa mfumo wa kafala kutoka kwenye sera na utendaji. Pia ondoa masharti yote 

yanayowalazimu raia wa kigeni kupata ruhusa kutoka kwa waajiri wao wa sasa kabla ya 

kubadilisha kazi au kuondoka nchini. Katika kipindi hiki, hakikisha kuwa wafanyikazi wa 

nyumbani — pamoja na makundi mengine ya wafanyikazi waliotengwa — wanajumuishwa 

katika Mpango wa Mageuzi ya Kazi. 

• Ondoa uhalifu wa kosa la “kukimbia kazi” na jiepushe na kuwakamata wafanyikazi wahamiaji 

kwa tuhuma za “kuacha kazi,” na siku zote peana kipaumbele kwa mbinu mbadala badala ya 

kuwazuilia.  

• Chunguza ripoti za “kutoroka kazini” ili zisitumiwe vibaya na waajiri wabaya na kuwaadhibu 

waajiri wanaotumia njia hii kuwadhuru wafanyikazi.  

• Piga marufuku waajiri kubatilisha kiholela vibali vya ukaazi vya wafanyikazi na kuhakikisha 

mfumo unaoruhusu wafanyikazi kujisimamia kwa mambo yao na kujiombea upya vibali vyao vya 

ukaazi.  

• Tekeleza marufuku ya kutowanyang’anya wafanyikazi pasipoti, chunguza kila tukio na 

kuwaadhibu waajiri wanaokiuka marufuku hii.  

 
MCHAKATO WA KUAJIRI 
 
Shirikiana na nchi wanazotoka wafanyikazi wa nyumbani ili kukomesha tabia zisizo nzuri katika uajiri, 
ikiwemo kutomlipisha mfanyakazi pesa zozote kabla hajaajiriwa na kuwaadhibu mawakala wanaowaitisha 
pesa wafanyikazi.  

• Saini mikataba ya haki za wafanyikazi kati ya Saudi Arabia na nchi wanazotoka wafanyikazi, 

ikiwemo kuahidi kwamba hawatamlipa mfanyakazi pesa zozote na pia kuwa na vipengele vya 

kuondoa udanganyifu wa mikataba.  

• Tambua, chunguza, na kuadhibu mawakala wa Saudi Arabia wanaokiuka sheria.  

• Chukua hatua za haraka dhidi ya mawakala ambao wanashindwa kushughulikia malalamiko ya 

wafanyikazi kuhusu waajiri ambao huwapotosha kuhusu hali ya kazi, wanaokiuka mikataba ya 

kazi na haki za wafanyikazi.  

• Toa mafunzo ya mara kwa mara kwa mawakala kuhusu haki za binadamu.  

• Saidia nchi wanazotoka wafanyikazi kuimarisha usimamizi wa mawakala wa ajira na kukuza 

uajiri wa haki. 

• Chukua hatua kali dhidi ya waajiri wanaotoa taarifa za uongo kuhusu kazi au ukubwa wa familia 

ya mwajiri.  

 
KUPAMBANA NA USAFIRISHAJI HARAMU NA KAZI YA KULAZIMISHWA 
 
Imarisha utekelezaji wa sheria dhidi ya usafirishaji haramu wa binadamu, kutoa mafunzo kuhusu 
utambuzi wa waathirika, na kuhakikisha waathirika wanapata msaada wa kutosha.  

• Weka wazi ratiba ya utekelezaji wa Sera ya Kitaifa ya mwaka 2025 ya Kutokomeza Kazi ya 

Kulazimishwa.  

• Tia nguvu vipengee vya Sheria ya Kupambana na Usafirishaji haramu.  

• Ongeza uelewa kuhusu Sheria ya Kupambana na Usafirishaji Haramu wa Watu miongoni mwa 

maafisha wa usalama, wa mipakani na mahakama.  

• Tekeleza mbinu za kuchunguza mapema wale wanaokimbia kazi, waliolalamika au 

waliokamatwa kwa kukiuka sheria za ukaazi.  

• Hakikisha kwamba waathiriwa wote wanapata utunzi na mahali pa kukaa wanapotafuta haki na 

fidia.  

• Wape waathirika wa usafirishaji haramu haki ya kubaki kisheria nchini ili kutafuta haki na fidia. 

MAFUNZO NA ELIMU 
 
Shirikiana na nchi wanazotoka wafanyikazi ili kutoa mafunzo ya lazima, ya kina na ya bure kwa 
wafanyikazi wa nyumbani kabla ya kuondoka kuelekea Saudi Arabia. Hakikisha pia mawakala wa Saudi 
Arabia wanawapa wafanyikazi wapya kadi za simu, maelezo kamili kuhusu haki zao, na kuwaelimisha 
waajiri kuhusu wajibu wao wa kisheria.  
 

• Katika nchi wanazotokea kabla ya kuondoka:  

• Shirikiana na nchi wanazotokea wafanyikazi ili kuwapa mafunzo ya bure kabla ya kuondoka 

nchini na kuwajuza wanayotarajia kupata nchini Saudi Arabia. 

• Waandae kwa mafunzo ya lugha ya kimsingi tu ili waweze kuwasiliana vyema na waajiri 

wao. 

• Wape wafanyikazi wa nyumbani elimu kuhusu haki zao na wajibu wao na namna ya 

kulalamika ikiwa haki hizo zitakiukwa na waajiri wao.  

• Hakikisha kwamba wafanyikazi wa nyumbani wanajua mahali balozi zao zipo nchini Saudi 

Arabia. 

 

• Nchini Saudi Arabia:  

• Wawezeshe mawakala walioko Saudi Arabia kuwapa wafanyikazi wa nyumbani:  

- taarifa kamili kuhusu haki na wajibu wao watakapowasili Saudi Arabia na kuwajuza 

nambari za simu za dharura na mahali wanapoweza kupata msaada ikiwa watauhitaji. 

- kadi na nambari za simu za Saudi ili waweze kuendelea kuwasiliana na mawakala na 

familia zao.  

• Endesha mafunzo ya lazima kwa waajiri wanaonuia kuajiri wafanyikazi wa nyumbani 

kuhusu wajibu wao wa kisheria. Hii ni kulingana na wajibu wa mwajiri kama 

ulivyofafanuliwa kwenye Kanuni za Wafanyikazi wa Nyumbani na mafunzo hayo yajumuishe 

ukatili wa kijinsia, ubaguzi wa rangi na tabia nyingine za kibaguzi.  

• Unda na kusambaza vifaa vya kuwaelimisha waajiri na wafanyikazi wa nyumbani kupitia 

mitandao ya kijamii. Mafunzo haya yapinge mitazamo ya kuwabagua wafanyikazi wa 

nyumbani na yawakumbushe waajiri adhabu watakayopewa ikiwa watavunja kanuni za kazi.  

 
UKAGUZI NA UTEKELEZAJI WA SHERIA 
 
Imarisha mifumo ya ukaguzi wa kazi, ikiwemo ziara kabla ya kuajiriwa, ukaguzi wa mara kwa mara, na 
kutoa njia za mawasiliano na msaada kwa wafanyikazi wa nyumbani. 

• Anzisha ukaguzi wa awali nyumbani kwa mwajiri ili kupima hali ya maisha pale, kwa mfano hali 

malazi na kazi anayotarajia kufanya pale nyumbani.  

• Unda sera madhubuti ya ukaguzi wa kazi kwa wafanyikazi wa nyumbani. Kwa sasa, kuanzisha 

mfumo wa “check-in” kuendana na ukaguzi.  

• Fikiria kuhusu njia mbadala na za mapema za kufanya ukaguzi, kwa mfano:  

• Wasiliana na wafanyikazi wa nyumbani bila kuwaambia mapema kwa kutumia namba 

za simu walizotoa walipowasili Saudi Arabia ili kujua hali yao, na uwaombe wakutane 

na wakaguzi kwa ukaguzi binafsi.Ikiwa huwezi kumpata mfanyakazi moja kwa moja, 

wasiliana na mwajiri wake kufuatilia hali hiyo. 

• Wasiliana na waajiri bila kupanga mapema na uwaombe wakuruhusu kufanya ukaguzi 

nyumbani kwao. Ikiwa hawatapeana ruhusa, waombe waajiri wakutane na wakaguzi 

popote huko nje, halafu ufuatilie na wafanyikazi wa nyumbani wenyewe.  

• Ikiwa ukaguzi wa nyumbani wa ana kwa ana hauwezekani,wasiliana na wafanyikazi wa 

nyumbani kwa kutumia teknolojia kama vile simu za video ili kufanya ukaguzi ungali 

mbali. 

• Wasiliana na waajiri wa wafanyikazi wa kigeni ambao vibali vyao vya ukaazi vimekwisha 

muda wake lakini bado wako nchini, ili kuchunguza hali hizo.  

• Watake waajiri wote wa wafanyikazi wa nyumbani kuhifadhi nyaraka za ajira ikiwemo 

mikataba ya kazi, risiti za mshahara, na ratiba za kazi, na watoe nyaraka hizo ikiwa 

wakitakiwa kufanya hivyo. Fanya mahojiano na wafanyikazi wa nyumbani ili 

kuthibitisha taarifa zilizotolewa. 

• Anzisha mfumo wa ukaguzi uliopewa pesa za kutosha na wafanyikazi waliopata 

mafunzo, kwa kushirikiana na mawakala wa ajira na balozi, ili kuimarisha utekelezaji 

wa Kanuni za Mwaka 2023 kuhusu Wafanyikazi wa Nyumbani.  

• Chapisha mara kwa mara matokeo na takwimu zinazohusiana na ukaguzi huo.  

• Weka mfumo kupitia Musaned utakaoruhusu serikali na mawakala wa ajira kutoka nchi 

wanamotoka wafanyikazi hawa kuwasilisha malalamiko yao moja kwa moja.  

• Hakikisha wafanyikazi wa nyumbani wanaruhusiwa kumiliki simu zao binafsi na wanaweza 

kuzitumia kuwasiliana na familia zao wakati wanapokuwa Saudi Arabia. 

• Hakikisha wafanyikazi wote wa nyumbani wanapata huduma bora za afya, hasa waliofanyiwa 

ukatili wa kingono.  

• Kuwa simu ya msaada ambayo hailipiwi (hotline) yenye lugha mbalimbali mahsusi kwa ajili ya 

kuwawezesha wafanyikazi wa nyumbani kutafuta msaada na huduma za dharura. Hakikisha 

kuwa kabla ya mfanyakazi kuanza kazi kwa mwajiri, anajulishwa kuhusu simu hiyo ya kuitisha 

msaada, na anaelewa jinsi ya kuitumia anapohitaji msaada. 

 

UCHUNGUZI NA UWAJIBIKAJI 
 
Hakikisha kuwa kuna ufuatiliaji wa haraka na wa kina wa ripoti za unyanyasaji kazini, na ushughulikie 
kikamilifu ukatili wa kingono na kuweka mfumo wa kutoa msaada kwa manusura. Fanya uchunguzi na 
uadhibu waajiri wakatili, ikiwemo adhabu za jinai inapofaa. Wape mafunzo maafisa wa kushughulikia 
kesi za unyanyasaji, na uweke kumbukumbu za waajiri waliopatikana na hatia ili kuzuia wasifanye 
unyanyasaji zaidi.  

• Chunguza, wafungulie mashtaka, na uwaadhabu waajiri wanaowanyanyasa wafanyikazi wa 

nyumbani. Pia chapisha takwimu kuhusu kesi zinazohusisha kazi ya kulazimishwa, matusi, 

vipigo, unyanyasaji wa kingono, unyang’anyi wa pasipoti, madai ya uongo ya "kutoroka kazini", 

na tuhuma nyingine za uongo.  

• Waadhibu vikali waajiri wanaovunja Kanuni za Wafanyikazi wa Nyumbani, ikiwemo wale 

wanaochelewesha mishahara, kuwanyima mapumziko, kuwalazimisha kufanya kazi zaidi ya 

masaa 10 kwa siku, kutolipa masaa ya ziada, kushindwa kuwapatia vibali vya ukaazi, au 

kuwanyima mapumziko ya kila wiki katika eneo atakalochagua mfanyakazi.  

• Fuatilia kwa umakini ripoti za unyanyasaji kazini ili kuhakikisha zinachunguzwa kwa haraka na 

hatua zinachukuliwa, huku ukihakikisha kuna ustawi na usalama wa wafanyikazi wa nyumbani 

wakati wote. 

• Hakikisha kuwa shutuma zote za ukatili wa kijinsia, ikiwemo ubakaji, zinarekodiwa, 

zinachunguzwa kwa kina na hatua kuchukuliwa. Wahusika nao wafikishwe mahakamani, bila 

kujali hali ya kisheria ya waathiriwa katika nchi hiyo. 

• Weka mfumo madhubuti wa kuzuia na kushughulikia ukatili wa kingono dhidi ya wanawake 

wafanyikazi wahamiaji, ikiwemo kuweka taratibu wazi za kuwawajibisha wahusika na 

kuhakikisha usiri wa waathiriwa unadumishwa.  

• Epuka kupeleka malalamiko kwa mwajiri wakati ambapo mfanyakazi bado yuko katika nyumba 

hiyo, ili kulinda usalama wake na kuzuia mwajiri kuliza kisasi.  

• Hakikisha kwamba polisi, majaji, maafisa, wahudumu wa afya na wakaguzi wanafundishwa jinsi 

ya kushughulikia wafanyikazi wa nyumbani waliokumbwa na unyanyasaji na/au ukatili wa 

kijinsia.  

• Wahamasishe wahudumu wa afya na maafisa wa polisi kuvisa vyovyote vya unyanyasaji wa 

wafanyikazi wa nyumbani wanaokumbana navyo wakiwa kazini.  

• Waombe mawakala kushiriki orodha ya waajiri ambao wanalalamikiwa mara kwa mara na 

wafanyikazi wa nyumbani.  

• Dumisha kumbukumbu za waajiri na wanafamilia waliopatikana na hatia ya kuwadhulumu 

wafanyikazi ili kuwazuia kuajiri tena wafanyikazi wa nyumbani. 

• Chukua hatua kali dhidi ya waajiri wanaowahamisha wafanyikazi wa nyumbani kwenda katika 

familia au maeneo mengine, au kuwapeleka nje ya nchi bila ruhusa yao na bila kibali kutoka 

kwa ubalozi wa nchi yao.  

 
UPATIKANAJI WA HAKI NA FIDIA 
 
Hakikisha wafanyikazi wa nyumbani wanafahamishwa kikamilifu kuhusu taratibu za kuwasilisha 
malalamiko, weka mifumo ya haki inayofikika kwa lugha mbalimbali, na utoe msaada wa kisheria bila 
malipo kupitia ubalozi. 

• Hakikisha kuwa wafanyikazi wa nyumbani wamefahamishwa ipasavyo kuhusu taratibu zilizopo 

za kutoa malalamiko na vituo vya kuwahifadhi kabla hawajpelekwa katika nyumba za waajiri, ili 

kuwawezesha kutafuta haki wanapohitaji.  

• Wawezeshe wafanyikazi wa nyumbani kupata haki kwa kubuni mifumo ya kutoa malalamiko 

inayozingatia hali yao kwamba wametengwa na pengine hawana vifaa vya mawasiliano. 

• Hakikisha kuwa mifumo yote ya kufanya malalamiko inapatikana kwa lugha mbalimbali 

zinazozungumzwa na wafanyikazi wa nyumbani na inaweza kutumiwa kwa urahisi bila hofu ya 

kulipiziwa kisasi. 

• Shirikiana na ubalozi wa nchi walikotoka wafanyikazi kuanzisha kitengo maalum cha kutoa 

msaada wa kisheria bila malipo kwa wafanyikazi wanaopeleka kesi zao mahakamani. 

• Pigania mabadiliko ya mitazamo ya kijamii na kiutawala kuhusu wafanyikazi wa nyumbani, na 

uchukue hatua za haraka kuondoa dhana potofu za kijinsia na ubaguzi wa rangi. 

HATUA ZA ULINZI 
 
Hakikisha manusura wa ukatili wa majumbani wanapata hifadhi katika vituo vinavyofadhiliwa na serikali 
na huduma za kutoa msaada. Waruhusu kutumia siku zao za mapumziko nje ya maeneo ya kazi, boresha 
vituo vya Sakan na wafahamishwe kuvihusu kabla ya kupelekwa kwa waajiri. 

• Chukua hatua kuhakikisha kwamba manusura wa ukatili wa nyumbani na wa kingono pamoja na 

waathirika wa usafirishaji haramu na kazi za kulazimishwa – hasa wafanyikazi wa nyumbani – 

wanapata huduma za kutosha katika vituo vya serikali ikiwa ni pamoja na huduma za afya, 

wanapata msaada wa kisaikolojia na msaada wa kisheria.  

• Hakikisha wafanyikazi wa nyumbani wanaruhusiwa kutumia siku yao ya mapumziko nje ya 

mahali pao pa kazi, na wapewe msaada kupitia ubalozi wao kujenga vikundi vya kijamii vya 

kushirikiana na kuzungumzia hali zao. 

• Hakikisha kwamba vituo vya Sakan vina vifaa na wafanyikazi wenye utaalamu wa kuwahudumia 

wafanyikazi wa nyumbani wa kiume na wa kike wakati wa kukaa kwao, wakiwemo wataalamu wa 

kutoa msaada wa kisaikolojia, huduma za fedha na sheria. 

• Hakikisha kwamba kabla ya kupelekwa katika nyumaba watakapofanyia kazi, wafanyikazi wa 

nyumbani wanafahamu kuhusu vituo vya Sakan vinavyopatikana katika maeneo yao na viko wapi 

hasa.  

• Chapisha taarifa na takwimu kuhusu shughuli za vituo vya Sakan, uwezo wa vituo vyenyewe, 

huduma wanazotoa, na matokeo ya kesi zilizoshughulikiwa.  

 

UBAGUZI WA RANGI 
 
Kusanya na uchapishe takwimu za makundi mbalimbali ya watu. Fanya utafiti ili kutathmini na 
kushughulikia madhara ya sheria na sera kwa makundi yaliyotengwa. Pitisha sheria jumuishi dhidi ya 
ubaguzi na ufanye kampeni za uhamasishaji kuhusu ubaguzi wa rangi na haki za binadamu. 

• Kusanya na uchapishe takwimu za kina na za kisasa kuhusu makundi ya watu nchini, kwa 

msingi wa jinsi wanajitambulisha, rangi, asili ya kitaifa au kikabila, hali ya uhamiaji na sekta ya 

kazi. 

• Fanya utafiti na ukusanyaji wa data ili kuelewa na kushughulikia madhara yatokanayo na 

ubaguzi unaosababishwa na sheria, sera na vitendo – yakiwemo ya mfumo wa kafala – kwa watu 

Weusi na wengine wanaobaguliwa kwa misingi ya rangi, hasa wanawake wahamiaji. Hakikisha 

ushiriki wa kweli na wa maana wa makundi haya ya watu waliobaguliwa, na uchukue hatua za 

haraka kuondoa ubaguzi wa kimfumo na wa aina mbalimbali unaowanyima haki sawa za 

binadamu.  

• Andaa na upitishe sheria dhidi ya ubaguzi wa rangi. Sheria hii iwe na ufafanuzi sahihi wa 

ubaguzi wa rangi na iwe yenye kushughulikia ubaguzi wa moja kwa moja, usio wa moja kwa 

moja, wa kimfumo, katika nyanja za umma na za kibinafsi, kulingana na ICERD na viwango 

vingine vya haki za binadamu kimataifa.  

• Kwa kushauriana na makundi haya, andaa na utekeleze shughuli za uhamasishaji wa umma. 

• Fanya kampeni za kutoa elimu kuhusu haki zilizotajwa ndani ya ICERD na namna ya 

kuwasilisha malalamiko yanayohusu ubaguzi wa rangi, hasa kuwafahamisha makundi ya 

wachache na ya kidini, watu wenye asili ya Kiafrika, wahamiaji, waombaji hifadhi na watu wasio 

na utaifa.  

KWA SERIKALI YA KENYA 
 
Fanya kazi kwa pamoja na Saudi Arabia na nchi zingine zinazopokea wahamiaji kuweka mikakati ya 
ulinzi wa wafanyikazi wahamiaji kabla ya kusafiri na wakati wanapokuwa kazini. Toa msaada wa kutosha 
kwa wafanyikazi walio kwenye hali ya dhiki na uwasaidie kufuata haki, kuwawajibisha waliowadhulumu 
na fidia.  

• Ridhia Mkataba wa Kimataifa wa Kulinda Haki za Wafanyikazi Wahamiaji na Familia Zao, 

pamoja na Mkataba wa ILO namba 189 kuhusu Wafanyikazi wa Majumbani.  

• Hakikisha mkataba wa ajira baina ya Kenya na Saudi Arabia unazingatia haki za wafanyikazi na 

unawalinda kwa mujibu wa viwango vya kimataifa, yakiwemo masuala ya ajira, malipo, 

mazingira ya kazi na ya kuishi, kutobaguliwa, utatuzi wa migogoro na upatikanaji wa haki.  

• Chapisha mkataba wa ajira uliotiwa saini hivi karibuni kati ya Kenya na Saudi Arabia pamoja na 

orodha ya hatua zilizochukuliwa hadi sasa kutekeleza vipengele vyake. Hii itasaidia kuongeza 

uwazi na uwajibikaji.  

• Imarisha na muanzishe mafunzo ya kabla ya kusafiri yanayozingatia haki za binadamu kwa 

wafanyikazi wa nyumbani wanaopelekwa Saudi Arabia na nchi nyingine za Baraza la Ushirikiano 

la Ghuba. Mafunzo haya yawafahamishe wafanyikazi watarajiwa kuhusu haki na wajibu wao 

katika nchi watakayofanyia kazi, pamoja na njia za kutafuta msaada endapo watakumbana na 

unyanyasaji. Anzisha vituo maalum katika uwanja wa ndege ili kusaidia watu wanaohitaji 

msaada, na wape mafunzo maalum maafisa wa uhamiaji kutambua viashiria vya usafirishaji 

haramu na kazi za kulazimishwa. 

• Hakikisha ubalozi wa Kenya nchini Saudi Arabia una rasilimali za kutosha na uwezo wa 

kuwasaidia wafanyikazi wa nyumbani wanaopitia unyanyasaji au dhuluma, ikiwa ni pamoja na 

kutoa namba ya simu isiyolipiwa, hifadhi, msaada wa kifedha na msaada wa kisheria.  

• Omba serikali ya Saudi Arabia kuwezesha ufikiaji zaidi wa jukwaa la Musaned ili kuongeza 

uwazi wa mchakato wa uajiri na kusaidia raia wa Kenya kuwasilisha malalamiko yao. 

• Anzisha ofisi za ubalozi katika maeneo mbalimbali ya Saudi Arabia, mbali na ubalozi mkuu, ili 

kutoa msaada unaopatikana kwa urahisi zaidi kote nchini humo. Aidha, tambua na muidhinishe 

vikundi vya kijamii katika maeneo mbalimbali ili viweze kutoa msaada na kufikisha huduma 

kwa wafanyikazi wengi zaidi.  

• Tekeleza rasmi Fedha za Ustawi wa Wafanyikazi Wahamiaji wa Kenya ili ziweze kupatikana kwa 

urahisi, kutoa msaada kwa wakati, na mchapishe mara kwa mara takwimu zilizogawanywa za 

wanufaika wake.  

• Imarisha na mtekeleze udhibiti wa mashirika ya uajiri na sheria zinazolinda wafanyikazi dhidi ya 

mawakala walaghai, na mhakikishe mashirika yanayokiuka sheria yanachukuliwa hatua.  

• Wasaidie wafanyikazi wa nyumbani kufungua kesi dhidi ya waajiri waliowadhulumu kwa kuwapa 

msaada wa kisheria na wa lugha, na kuwawezesha kufuatilia kesi zao hata baada ya kuondoka 

Saudi Arabia.  

• Hakikisha wafanyikazi wahamiaji wote, bila kujali hali yao ya uhamiaji, wanafikia mfumo wa 

wazi na wa haki wa kushughulikia malalamiko, wao au familia zao, iwapo walikuwa wahanga wa 

usafirishaji haramu, kazi za kulazimishwa au kunyimwa mafao yao kihalali. 

Wafanyikazi wa nyumbani karibu milioni 4 nchini Saudi Arabia - wote wakiwa 
raia wa kigeni - huchangia pakunwa katika ukuaji wa nchi kiuchumi na kusaidia 
kwenye kazi za nyumbani. Lakini nyuma ya milango ya nyumba wanakofanyia 
kazi, wengi wao hukabiliwa na mateso, unyanyasaji na ubaguzi mwingi.   
Ripoti hii inafichua matatizo ya baadhi ya wanawake Wakenya walioajiriwa 
kufanya kazi katika nyumba za watu binafsi nchini Saudi Arabia, lakini 
wakajikuta wakifanyishwa kazi katika mazingira ambayo yanaweza kufananishwa 
na kazi ya kulazimishwa na usafirishaji haramu wa binadamu. Wanawake hawa 
walioahidiwa kazi nzuri ili kuwasaidia familia zao waliishia kutumbukizwa katika 
hali ya upweke na kutengwa, wakifanya kazi bila kukoma kwa miezi au hata 
miaka bila mapumziko. Wengi wao walifungiwa ndani ya nyumba za waajiri wao, 
wakikatiwa mawasiliano na dunia ya nje. Walirushiwa matusi, dharau za 
kibaguzi, na kudhalilishwa. Baadhi yao walipigwa na hata kubakwa na waajiri 
wao. Karibu wote walinyang’anywa pasipoti zao mara tu walipowasili, hali 
iliyowafanya wasiweze katu kutoroka — huku waajiri waliowadhulumu wakikosa 
kuchukuliwa hatua yoyote.  
Licha ya mageuzi kidogo katika mfumo wa udhamini (kafala), wafanyikazi wa 
nyumbani nchini Saudi Arabia bado wamefungiwa kwa mambo mengi. 
Wakinyimwa ulinzi wa kisheria chini ya Sheria ya Kazi ya nchi hiyo. Mageuzi 
haya ambayo hayatoshi wala kutekelezwa kikamilifu, yameendelea kuruhusu 
unyanyasaji kuendelea bila kudhibitiwa. Kanuni mpya kuhusu Wafanyikazi wa 
Majumbani ni hatua ya mbele, lakini bado haitoshi.  
Kiini cha unyanyasaji huu ni mfumo wa ajira unaoendeshwa na ubaguzi wa 
kimfumo wa rangi, ambapo wafanyikazi wa nyumbani kutoka nje — hasa 
wanawake Weusi kutoka Afrika — wanatendewa kinyama kana kwamba hawana 
thamani wala utu.  
Ripoti hii inaitaka Saudi Arabia kufanya mabadiliko ya haraka ya mfumo wake wa 
ajira na uhamiaji, kuondoa kabisa mfumo wa kafala, na kuwahakikishia 
wafanyikazi wa nyumbani haki na ulinzi sawa na wafanyikazi wengine wote. 
Inakumbusha kwa njia ya wazi kabisa kwamba nyuma ya maendeleo ya 
kiuchumi ya nchi hiyo, kuna gharama kubwa ya kibinadamu — inayobebwa kwa 
kiwango kikubwa na wale walio na ulinzi mdogo na uwezo mdogo sana wa 
kujitetea. 


